Veldtog sê regering is rasbehep met sensus. 

Jou selfoon 

Deur Morné van Rooyen.
Die veldtog People Against Race Classification (Parc) sê Suid-Afrikaners kan tydens Sensus 2011 die regering se “rasbeheptheid” in die wiele ry.

Mnr. Glen Snyman, onderwyser van Oudtshoorn, het Parc begin omdat hy glo die staat mag nie voorsê watter ras burgers is sonder wetgewing wat rasseklassifikasie omskryf nie. “Geeneen van die 150 000 veldwerkers mag tydens die sensus vir mense voorskryf watter ras hulle is nie. As almal ‘swart’ kies, wys dit vir die regering ons verwerp rasseklassifikasie,” sê hy. Snyman kan nie verstaan wat die regering met die ras-statistiek wil maak nie. “Ons verwerp die deel oor ras. Veldwerkers mag in elk geval nie iemand se keuse verwerp nie. Hoe meer mense ‘swart’ merk, hoe meer onakkuraat en waardeloos raak dié statistiek.”

Mnr. Trevor Oosterwyk, kommunikasiebestuurder van Statistiek SA, sê daar is ’n vraag in die sensusvorm oor in watter bevolkingsgroep mense hulfself klassifiseer: swart Afrikaan, Kleurling, Asiër/Indies, wit en ander.  “Dit word aan elke individu oorgelaat om te sê in watter van die gelyste bevolkingsgroepe hulle val. Die respondent se antwoord word net so weergegee en geen werknemer van Statistiek Suid-Afrika mag dit verander of self beantwoord nie.”  Oosterwyk stem met Snyman saam die sensus berus op selfklassifisering. “Elke individu kan kies as watter van die gelyste bevolkingsgroepe hulle gesien wil word.” 

Snyman het op 6 Mei ’n klag ingedien by die Menseregtekommissie (MRK) omdat hy glo die voortgesette rasseklassifikasie is ongrondwetlik. Daarin skryf hy: “Die drie hoekstene van apartheid, die Bevolkingsregistrasiewet, Groepsgebiedewet en Ontugwet, is al 20 jaar gelede geskrap. Dit beteken geen openbare of private werkgewer het die reg om enige Suid-Afrikaanse burger volgens ras te klassifiseer nie.”

Snyman het gevra die MRK moet enige instelling stuit wat teen mense diskrimineer op ’n rassegrondslag. Twee maande later moet die kommissie nog laat weet of hulle die klag verder voer. “Dit was ’n eenvoudige vraag,” sê Snyman. “Met watter maatstaf bepaal die regering burgers se ras? Dat die kommissie nie kan antwoord nie, wys vir my hier’s iets!”

Me. Bianca Valentine, regsbeampte van die MRK in die Wes-Kaap, het teen druktyd nog nie KaapRapport se navraag beantwoord nie. Dieselfde vraag wou Snyman aan die visekanselier van die Universiteit van Kaapstad (UK) vra, maar hy is weggewys, want “ons kry baie mense wat hom wil kom spreek en hy is baie besig”. Snyman wou by dr. Max Price weet hoe die UK byvoorbeeld 700 punte van “wit” studente vir toelating tot die graad MBChB kan verwag, maar net 534 van “swart” studente. “Die Grondwethof het in 2008 bepaal Chinese moet by gelyke indiensneming dieselfde as sogenaamde swart mense behandel word. Tog verwag UCT Chinese aansoekers moet 660 punte vir daai kursus hê.” 
Mnr. Glen Snyman, sameroeper van People Against Race Classification (PARC), sê die regering moet end kry met rasseklassifikasie wat op uitgediende wetgewing berus. | Foto: MARK REITZ 











